
Famaztella

Natural-natural iristen dira guregana, bestela 
bezala, eta egiazkotzat jotzen ditugu oro 
har, benetan gertatzen denaren isla garde-

na direlakoan. Behin gurean, asaldatzen gaituz-
te –askotan–, haserrarazten edota atsekabetzen 
–maiz– eta –inoiz gutxitan– jabaltzen. Zaharrak 
berri edo berri-berriak, ikasi dugu albisteak 
behar-beharrezkoak ditugula bizitzeko.
 Frankotan, gu abiatzen gara haien bila. “Ea, ba, 
zer dioten gaur” pentsatu, eta pizten dugu tele-
bista –gutxiago irratia–, edo internetera jotzen 
dugu –berripaperetara, gero eta gutxiago…–, 
jakin-min beti berritu baten bultzada sentituta. 
Behar-beharrezkoa iruditzen zaigu munduan 
gertatzen diren gauza guztien berri zehatza eta 
etengabea edukitzea, eta abstinentzia-sindro-
meak jotzen ahal gaitu, tarte luzexka bat berririk 
gabe pasatu behar badugu.
 Hain egunerokoak ditugu albisteak, hain gure 
sentitzen ditugu, non inoiz gutxitan pentsatzen 
baitugu nola sortzen diren –fabrikatzen–, nork, 
eta zergatik, eta zerk pizten du guregan hain ega-
rri handia berririk gabe gelditzen garenean.
 Hargatik, albistegiak, eta maiz berriak beraiek, 
ez dira fenomeno naturalak, euria edo eguzkia 
bezala, halakoak bezain ohikoak bilakatu ba-
zaizkigu ere. Usu, ez dute gertatzen den guztia 
kontatzen, eta kontatzen duten guztia ere ez da 
gertatzen ari; ez behintzat, haiek kontatu bezala.

 Harrigarria bada ere, antzeko erreportajeak 
–berdin-berdinak, askotan– hedatzen dituzte 
telebistek herrialde eta hizkuntza ezberdi-
netan eta aldi berean. Ez naiz ari eguneroko 
gertakariez –horiek ere bai, antzeko tratatzen 
baitituzte–, baizik eta albistegietan osagarri 
izaten diren berri denboragabeez. Irudituko 
luke munduko albisteen agenda norbait ari 
dela gobernatzen, informazio jakin batzuk –
edo asko– toki guztietara batera eta ikuspegi 
beretik helarazten.
 Ez dizuet esanen albistegi edo berririk gabe 
bizitzeko, bai, ordea, gomutan hartzeko natural
-natural bereganatzen ditugun berri horiek guz-
tiak ez direla beti ez hain natural ez hain berri. 
Eta, halatan, ahalik eta gehien dibertsifikatzeko 
iturriak, aldizkari hau bezalakoekin fidatzeko, 
media erraldoiekin baino, eta, noiz edo noiz, 
tartetxo bat berririk gabe bizitzen saiatzeko. 
Benetako munta duten gauzen berri beti jasoko 
baitugu.
 Eta sare sozialen menpe ez egoteko. Bi emaku-
meri, Mari Luz Estebani eta Anna Gabrieli, aditu 
berri diet ohartarazten sare sozialek, berezko 
duten beren arinean, hausnarketa politikoan izan 
dezaketen eragin kaltegarriaz. Biak ere pertsona 
konprometituak dira inguru hurbilarekin zein 
errealitate urrunagoekin, eta ez dirudi mundutik 
at bizi direnik. n

Familia Aznar Botella-ren akronimoa ezagun 
egin da, komunikabide batzuetan zabaldu 
denaren arabera, familia enpresak ustez zer-

gak behar bezala ordaindu ez dituelako. Askoren 
ahotan, azkenaldiko paperen eta aferen karruse-
lean, beste bat. 
 Zuri arreta erakarri dizuna, baina, beste kontu 
bat izan da. Han eta hemen irakurri duzuna-
ri tiraka, jakin duzu Jose Maria Aznarrek eta 
Ana Botellak idatzitako liburuak eta emandako 
mintzaldien jabetza eskubideak ustiatzea dela 
enpresaren xede nagusia, batez ere Espainiako 
presidente ohiaren kasuan. Bestela adierazita, 
Aznarrek eta Botellak enpresa bat eratu dute 

idazle eta hizlari gisa irabazitako etekin joriak 
egokiro ustiatzeko asmoz.
 Ia inbidia sentitzerainoko harridura sortu 
dizu albistearen berri jakiteak: Planeta eta 
Plaza & Janés argitaletxe ezagunekin sina-
tuak dituzte hitzarmenak, eta Georgetowneko 
Unibertsitate ospetsuarekin egina kontratua; 
liburuak izenpetzeko ekitaldietan jende an-
dana ikusi duzu ilaran, eta hitzaldiak eman-
dako aretoak pertsonez gainezka. Aitortu 
beharrean zaude: matrimonioaren trebetasun 
intelektualen arrakastak liluratua zaitu. Bai 
eta horrenbesteko talentua kudeatzeko izen 
artistikoak ere. n

